
ᑐᓴᒐᒃᓴᖅ 

ᒪᓕᒐᓕᐅᕐᕕᐅ ᑲᑎᒪᔨᕋᓛᖏᑦ ᑕᖅᑲᒃᑯᓇᓐᖓᑦ ᑐᓴᖅᑎᑕᐅᔪᒪᕗᑦ ᐱᖁᔭᒃᓴᑦ ᒥᒃᓵᓄᑦ 

ᐃᖃᓗᐃᑦ, ᓄᓇᕗᑦ (ᐊᐃᕐᕆᓕ 9, 2003) - ᓄᓇᕗᒻᒥ ᒪᓕᒐᓕᐅᕐᕕᐅ ᑲᑎᒪᔨᕋᓛᖏᑦ ᓄᓇᕗᒻᒥᐅᓂᒃ 
ᑐᓐᖓᓱᒃᑎᑦᑎᕗᑦ ᑎᑎᕋᕐᕕᐅᖃᑦᑕᕈᒪᓪᓗᑎᒃ ᒪᕐᕉᖕᓂᒃ ᐱᖁᔭᒃᓵᖕᓂᒃ ᐱᔾᔪᑎᓕᖕᓂᒃ ᒫᓐᓇ ᑲᑎᒪᔨᕋᓛᓄᑦ 
ᕿᒥᕐᕈᔭᐅᔫᖕᓂᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓕᓐᓂᐊᕐᓂᓕᕆᓂᕐᒧᓪᓗ ᑲᑎᒪᔨᕋᓛᑦ ᑎᑎᕋᕐᕕᐅᖃᑦᑕᕈᒪᕗᑦ ᐱᖁᔭᒃᓴᖅ 33 
ᒥᒃᓵᓄᑦ, ᐱᖁᔭᕐᔪᐊᓕᐊᕆᔭᐅᔪᒪᔪᖅ ᓄᑖᖅ ᑕᕝᕚᑭᓂᒃ ᐊᐅᓚᑦᑎᔾᔪᑕᐅᓂᐊᖅᑐᖅ ᐱᖁᔭᕐᔪᐊᕐᒥᒃ ᑕᐃᔭᐅᔪᖅ. ᑖᓐᓇ 
ᐱᖁᔭᒃᓴᖅ ᐊᑐᕐᓗᒍ ᓂᐅᕐᕈᑎᖃᕈᓐᓇᐃᓪᓕᑎᑕᐅᓂᐊᖅᑐᑦ ᐅᑭᐅᑭᓗᐊᖅᑐᓄᑦ, ᑕᕝᕚᑭᓂᒃ ᓂᐅᕐᕈᑎᖃᕐᕕᐅᖃᑦᑕᖅᑐᑦ 
ᒪᓕᒐᖏᓐᓂᒃ ᓴᖅᑭᑦᑎᓂᐊᖅᖢᓂ, ᓯᒡᒐᓕᐊᑦ ᐴᖏᑦ ᖃᓄᐃᑦᑐᓂᒃ ᐊᔾᔨᓐᖑᐊᖃᕈᓐᓇᕐᒪᖔᖏᓐᓂᒃ 
ᒪᓕᒐᖃᕐᓂᐊᖅᖢᓂ ᐊᒻᒪᓗ ᒪᓕᒐᖃᓕᕐᓂᐊᖅᖢᓂ ᓇᒥ ᐃᓄᐃᑦ ᓯᒡᒐᓕᐊᖅᑐᕈᓐᓇᕐᒪᖔᖏᓐᓂᒃ. ᑖᓐᓇ ᐱᖁᔭᒃᓴᖅ 
ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᖅ ᒫᔾᔨ 24, 2003-ᖑᑎᓪᓗᒍ.  

ᓄᓇᓖᑦ ᐱᔪᓐᓇᕐᓂᖅᑖᖅᑎᑕᐅᓂᖏᓐᓄᑦ ᐃᑯᐱᒡᕕᓕᕆᓂᕐᒧᓪᓗ ᑲᑎᒪᔨᕋᓛᑦ ᑐᓐᖓᓱᒃᑎᑦᑎᕗᑦ 
ᑎᑎᕋᐅᓯᖃᖅᑐᖃᕈᒪᑐᐊᖅᐸᑦ ᐱᖁᔭᒃᓴᖅ 35 ᒥᒃᓵᓄᑦ, ᓄᑖᑦ ᐆᒪᔪᓕᕆᓂᕐᒧᑦ ᐱᖁᔭᕐᔪᐊᓐᖑᖅᑎᑕᐅᔪᒪᔪᖅ. 
ᐱᖁᔭᒃᓴᖅ ᐊᑐᕈᓐᓃᖅᑎᑦᑎᓂᐊᖅᑐᖅ ᐊᒻᒪᓗ ᐃᓇᖐᓗᓂ ᒫᓐᓇ ᐊᑐᖅᑕᓂᒃ ᐆᒪᔪᓕᕆᓂᕐᒧᑦ ᐱᖁᔭᕐᔪᐊᕐᒥᒃ ᐊᒻᒪᓗ 
ᓄᓇᒥᐅᑕᐃᑦ ᐱᐅᖅᓱᐊᕈᑎᖏᑦᑕ ᐸᐸᑦᑎᕕᖓᑦᑕ ᐱᖁᔭᕐᔪᐊᖓᓐᓂᒃ, ᐅᓪᓗᒥᒧᑦ ᐊᓐᖑᑎᓯᒪᓕᕐᓂᐊᕐᒪᑕ ᒪᓕᒐᐃᑦ 
ᐆᒪᔪᓂᒃ ᐊᐅᓚᑦᑎᔾᔪᑕᐅᖃᑦᑕᖅᑐᑦ. ᑖᓐᓇ ᐱᖁᔭᒃᓴᖅ ᐃᓗᓕᖃᐅᕐᒥᔪᖅ ᐅᓄᖅᑐᓂᒃ ᓄᓇᕗᒻᒥ ᓄᓇᑖᕐᓂᕐᒧᑦ 
ᐊᖏᕈᑏᑦ ᐃᓗᓕᖏᓐᓃᑦᑐᓂᒃ, ᑖᒃᑯᐊ ᓇᓗᓇᐃᔭᐃᓯᒪᖕᒪᑕ ᐃᓄᐃᑦ ᐆᒪᔪᕋᓱᒍᓐᓇᕐᓂᕐᒧᑦ ᐱᔪᓐᓇᐅᑎᖏᓐᓂᒃ ᐊᒻᒪᓗ 
ᓇᓗᓇᐃᔭᐃᑦᑎᐊᒃᑲᓐᓂᖅᓯᒪᓪᓗᑎᒃ ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᓄᓇᕗᒻᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦᑕ, 
ᐆᒪᔪᓕᕆᔨᕐᔪᐊᑦ ᓴᖅᑭᑕᐅᓚᐅᖅᓯᒪᖕᒪᑕ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᑎᒍᑦ, ᖃᓄᐃᑦᑐᓂᒃ 
ᓄᖅᑲᖓᐅᓯᐅᕈᓐᓇᕐᒪᖔᖏᓐᓂᒃ ᑭᒡᓕᓕᐅᕈᓐᓇᕐᒪᖔᖏᓐᓂᒡᓗ ᐃᓄᐃᑦ ᐆᒪᔪᕋᓱᐊᕈᓯᖏᓐᓂᒃ. ᐱᖁᔭᒃᓴᑦ ᐅᓪᓗᒥᒧᑦ 
ᐊᓐᖑᑎᒋᐊᖅᑎᑦᑎᔪᑦ ᒪᓕᒃᓯᒪᓕᕐᓂᐊᕐᒪᑕ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑏᑦ ᐃᓗᓕᖏᓐᓂᒃ. ᐱᖁᔭᒃᓴᖅ 
ᓴᖅᑭᑕᐅᓚᐅᖅᓯᒪᔪᖅ ᒪᓕᒐᓕᐅᕐᕕᖕᒧᑦ ᒫᔾᔨ 28, 2003-ᖑᑎᓪᓗᒍ.  

"ᐆᒪᔪᓕᕆᓂᕐᒧᑦ ᑐᕌᖓᔪᑦ ᐱᕐᔪᐊᖑᓂᐊᖅᐹᖑᖃᑕᐅᔪᑦ ᓄᓇᕗᒻᒥᐅᓄᑦ," ᑕᐃᒪᐃᓕᓚᐅᖅᑐᖅ ᒐᓚᓐ ᒪᒃᓖᓐ, 
ᐃᒃᓯᕙᐅᑕᕆᔭᐅᔪᖅ ᓄᓇᓖᑦ ᐱᔪᓐᓇᕐᓂᖅᑖᖅᑎᑕᐅᓂᖏᓐᓄᑦ ᐃᑯᐱᒡᕕᓕᕆᓂᕐᒧᓪᓗ ᑲᑎᒪᔨᕋᓛᖏᓐᓄᑦ. ᒪᒃᓖᓐ 
ᐅᖃᒃᑲᓐᓂᓚᐅᕐᒥᔪᖅ ᐃᒪᓐᓇ, "ᐱᕐᔪᐊᖑᔪᖅ ᑕᒪᓐᓇ ᑐᐊᕕᐅᔾᔭᐅᔭᕆᐊᖃᓐᖏᓐᓂᖓ - ᓄᓇᕗᒻᒥᐅᑕᐃᑦ 
ᓂᓪᓕᕈᓐᓇᕐᕕᖃᖅᑎᑕᐅᔭᕆᐊᓖᑦ ᐃᓱᒫᓘᑎᒋᔭᒥᖕᓂᒃ ᐃᓱᒪᒋᔭᕐᒥᓂᒡᓗ ᑕᒪᑐᒧᖓ ᐱᖁᔭᒃᓴᕐᒧᑦ ᐱᕐᔪᐊᕌᓗᖕᒧᑦ 
ᐱᔾᔪᑎᓕᖕᓂᒃ." 

ᐱᖁᔭᒃᓴᑦ ᒥᒃᓵᓄᑦ ᑎᑎᕋᖅᑕᑦ ᖃᐃᑕᐅᖃᑦᑕᕈᓐᓇᕐᓂᐊᖅᑐᑦ 5-ᒧᐊᕋᓱᐊᕐᓂᖓᓄᑦ ᐃᖃᓗᐃᑦ ᓯᕿᕐᖑᔭᖓ ᒪᓕᒡᓗᒍ, 
ᑕᓪᓕᒥᖅ, ᒪᐃ 23, 2003. ᑎᑎᕋᖅᑕᐅᔪᑦ ᖃᕆᓴᐅᔭᒃᑯᑦ ᐊᐅᓪᓚᖅᑎᑕᐅᖃᑦᑕᕈᓐᓇᕐᒥᔪᑦ ᐅᕗᖓ ᑐᕌᕈᒻᒧᑦ: 
billreview@assembly.nu.ca. 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᓄᖅ ᑎᑎᖅᑲᓂᒃ ᐋᖅᑭᒃᓯᔪᓐᓇᕐᒪᖔᖅᐱᑦ ᐅᕝᕙᓘᓐᓃᑦ ᐱᖁᔭᒃᓴᑦ ᐊᔾᔨᖏᓐᓂᒃ ᐱᔪᒪᒍᕕᑦ 
ᐊᑖᓂ ᑎᑎᕋᖅᓯᒪᔪᑦ ᑎᑎᕋᖅᑏᑦ ᑐᑭᓯᒋᐊᕐᕕᒋᓂᐊᖅᐸᑎᑦ. ᐱᖁᔭᒃᓴᑦ ᒪᓕᒐᓕᐅᕐᕕᐅ ᖃᕆᓴᐅᔭᒃᑯᑦ ᑐᕌᕈᑎᖓᓐᓂᑦ 
ᐱᔭᐅᔪᓐᓇᕐᒥᔪᑦ, ᖃᕆᓴᐅᔭᒃᑯᑦ ᑐᕌᕈᑖ ᐅᕝᕙᐅᕗᖅ: http://www.assembly.nu.ca/inuktitut/bills  


